
Gure folklorea arrisgoan? 
Maria Elena de Arizmendi-k ida-

tzi zuan «La Voz de España»-n, 
otsaillaren 3a-an, Nuestro folklore. 
en peligro izeneko artikulu bat. Ira-
kurtzen ditugun artikulu askorekin, 
naiz eta konforme ez egon, maiz 
gertatzen zaigu ixillik utzi bearra. 
Maria Elena de Arizmendi-renakin 
ere ori egin nai nuen. begiratu ordu-
ko igarri niolako ezer gutxi zekiala 
etnolojiari buruz. Baiña, egun gutxi 
dirala artu nuen sobre itxi batean, 
korreoz, artikulu bera, egunkaritik 
ebakita. Geroztik, «Hoja de Lunes»-
ean ere irakurri nuen Sobre el "fol-
klore" vasco izeneko lan bat «Un 
Donostiarra»k izenpeturik. Auzi be-
ra da. Baiña «Un Donostiarra» da-
lako orrek bai badaki nundik dabi-
llen. Badaki folklorea zer dan. 

Arizmendi andereiñoarena ez da-
kit norek bialdu didan, ez bai zuen 
igor-biderik. Ez dakit zergaitik bial-
tzen didan ere. Gaiñera, ni ez naiz 
«linboan» bizi «La Voz de España»k 
dakarrena ez jakiteko. Bere asmoa 
nik erantzutea ote? Ez dakit. Ez 
diot igartzen. Bear bada masiatzai-
lleren bat. Demoniño tentatzailleren 
bat bada edo ez bada, berdin zait. 
Jakin beza nere iritzia. 

Kanta-berriak erabilli nai ez di-
tuan euskaldunak. eskubide guziak 
ditu ez erabiltzeko. Ez nago bere 
kontra; ez ta gutxiagorik ere. Nik 
kanta-zaarrak oso atsegiñezko bai 
ditut. Baiña, berriak erabilli nai di-
tuanari, arren, utzi pakean. Ta, onek 
nakar gaur azken oien alde. 

Arizmendi andereiñoak, zientzia, 
filosofia eta arte berriak naasten di-
tu folklorearekin, jakintza zaarreti-
kako folklorearekin. Baiña bi gauza 
dira ondo bereiztu bear ditugunak; 
eta kontu izango det biak ez naas-
tatzen. 

Europako erri guziak dituzte be-
ren jatorrizko folklorearen onduan 
gaurko zientziaren gizon jakitunak; 
guziak dute beren folklorea; baiña, 
baita ere azken modako blue. 

Ez dagokit folklorearekin zer iku-
sirik ez duen gauzak berarekin na-
astatzerik. —Arizmendi-k egin duen 
bezela—. Folklore barnean ere musika 

dantza, kanta eta bereri dago-
kien soiñu-joteko tresneri buruz ba-
karrik mintzatuko naiz. Oiek dira-
lako artikulu orretan darabilzkinak, 
Bizitza era, etxe, dramakulu, elezaar 
eta gaiñerantzeko folklore mota gu-
ziak alde batera utzirik, 

Gauza pilla asko daude bere arti-
kuloan folklorearekin zer ikusirik 
ez dutenak. Ta, beretariko bat da 
modako kanta-berria. Denbora be-
rriak bere giroak egindako gauzak 
dakarzki, bai Euskalerriari eta bai 
beste edozein erriri. Orain modan 
jartzen diran asko baztertuko dira, 
bai; baiña beste asko geldituko di-
ra geroago folklore izateko. Gero 
ere, Maria Elena bezala, asko izan-
go dira beren eusle, denborako be-
rrien aurka izatearekin batera. Pa-
radoja badirudi ere, lenago kondai-
ran zear gertatu dan ber-bera berriz 
gertatuko bai da. 

Gaur, Iparragirre bizi izan balitz 
—«Gernika-ko arbola», gure kanta 
nagusia gitarrarekin kantatu zua-
na— «ye-ye» ritmoan kantatuko 
zuan noski; bestela ez zan izango 
Iparragirre. Ori egin bai zuen bere 
garaian. zortzikoak aldatuz, bertso-
larien errotik artu eta orduango mo-
dara jarri. Xenpelarren bertsoak 
daude lekuko. 

Beraz, zer da gure folklorea. noiz-
bait guk besteengandik eta besteak 
guretik artutakoa izan ezik? Txis-
tua, zenbateraiño da gurea? Ikusi 
igaz idatzi nuen Txistulari eta "Fla-
violaire" (ZERUKO ARGIA, 145. 
gn. zenbakia, abenduaren 5-ekoa. 
1965). 

Panderoa! Ura ere sartu zan noiz-
bait gure errian. Beraz, zergaitik da-
go Maria Elena de Arizmendi pan-
deroaren alde? Gaur gure ispiritu-
koa bada, nork daki biar «jazz»-a 
bera ez ote dan izango? 

«Orixe»-k zinuenez, danboliña, 
ttun-ttuna, Santander aldetik eto-
rria zela. Ez det gauza ori aztertu, 
baiña ez nintzake batere arrituko. 

Arriarotik geiago, erriak, Baran-
diaran-ek dion bezala, alkarrekiko 
ar-emam estuetan bizi izan dira, Eu-
ropako sarkalde guzian batez ere. 
Etnografia ikastaro txiki bat aski 
da jakitzeko gure doiñurik zaarre-
nak eta gure dantzarik zaarrenak, 
gure asabak sortuak diren ala bes-
teeri artuak diren dudan jartzeko. 
Gure dantzarik zaarrenak iñauteri 
eta solstizioetan (eguzki goi-beietan) 
dira. Europan ez-ezik, mundu zaba-

lean bezala. Ezpata dantzak, Zamal-
tzaiña, San Migel dantzak, Mutil-
dantzak eta abar, Euskalerritik kan-
pora ere egiten dira. 

Beraz, zer da arima? Zer Maria 
Elena-k dion «original sustancia» 
dalako ori? Gure ariman, beste 
erriegandik bereizten dituan lautik 
batekoa ez aal da euskera? Ta, zer 
ajola zaio kantu berriak gure min-
tzairara ekartzeak? Ez aal dio la-
gunduko euskerari gaurko gazteri 
moda-zaleen artean? Gazteen artean 
mintzaira indartzeko bide dala, eus-
kerarekin gure arimaren zati nagu-
siari iraunerazten bai diogu. Ta, 
orregaitik nik ez diot ezer txarrik 
ikusten gure arimarentzako, ta bai 
onik. Orain eun urte, orain milla 
urte, orain bostmilla urteko euskal-
dunak ere orrela jokatu zuten. Eta, 
kanpotik datorrenari ateak irikirik 
bakarrik arkituko du euskerak bere 
bizi-bidea. Ta euskeraren salbazioa 
bakarrik du Euskalerriaren salba-
zioa. Gaur il zorian bada ere; bere 
izatea euskeran sustraitua du Eus-
kalerriak. 

«Ye-ye» ritmoa euskerarentzat 
profanazioa dala? Euskerak ez al du 
erderak bezik eskubide modako 
gauzetan? Profanazioa zan XVII-gn. 
mendeko Claveria-rentzat erderaz 
euskera ta Euskalerriari buruz jar-
dutzea. Ara zer zion: 

Burlatzen naiz Garibai-ez 
Bai halaber Etxabe-z 
Zeinak mintzatu baitire 
Erdaraz Eskaldunez. 
Ezen zirenaz gerotik 
Eskaldunak hek biak 
Eskaraz behar zituzten 
Egin bere historioak. 
Eskaraz egin dituzu, 
Etxeberry, zure obrak 
Ohoratu nahiz zeure 
Ahalaz herritarrak. 

Beraz, gure arima egiazki salbatu 
nai duenak, idatzi dedilla euskeraz. 
Bestela «ye-ye»-k baiño kalte aun-
diagoa dakar gure arimarako. Bai, 
berak dion bezala: «Hay que luchar 
por la permanencia de sus valores 
puros». Egia bada, datorrela min-
tzairaren alorrera. 

Franck Sinatra-k txapela ta blu-
sarekin jantzi nai badu, or-konpon! 
Berak jakingo du zer egiten duen. 
Ni neu, euskalduna izanarren (eus-
kaldunik geienak bezala) ez det era-
biltzen ez txapelik eta ez blusarik, 
ez eta abarkarik. Ta, ez nago oiek 
jazten dituenen kontra, eta ez jaz-
ten ez dituztenen alde. Bakoitza be-
rari onduen deritxon bezala ibilli 
dedilla, iñori kalterik egiten ez dion 
artean. Nik dakidana da, folklore 
zaarra bakarrik nai duten oiek ez 
direla abarkaz ibiltzen, erbestetik 
sartutako zapatekin baizik. 

Modarik geienak pasatzen dira. 
Bai. Baiña pasatu ala berriak artu 
bear ditugu. Poesiarik ez dutela 
oraingo kanta berriak? Gezurra de-
ritxot. Erromantizizmu faltsurik ez 
dute, baiña poesia bai. Poesiarik ez 
baluke ez lirake elduko gazteen bio-
tzetara, eltzen diran bezala. 

Nik ez dakit Arizmendi anderei-
ñoa zer adiñetakoa dan, baiña ispi-
rituz zaarra dana ez dago esan bea-
rrik. Bere esparrura sartu nai ditu 
gazte guziak, denborak baiño leen 
zaartzeko. Baiña, gazteak gazte ja-
rrai bedi. Galtzadun emakumeak, 
naiz luze edo naiz labur, ez dute 
pekaturik egiten. Pekatua, aietzaz 
gaizki pentsatzen dutenena da. Men-
dirako, ondartzarako, kalerako, ka-
ferako,... uste dut —au nere iritzi 
bat besterik ez da eta ez nuke nai 
iñor ortara beartu— ez dago ema-
kumezkoentzat galtza luzeak edo 
galtza motzak bezelakorik. 

Maria Elena de Arizmendi-gan 
arritzen nuana da, emakumea iza-
nik, mutillak egiten dituzten dan-
tzak egiteko eskubiderik ez ematea 
neskatilleri. Nik, gizona izanik, es-
kubide berdiñak eskatuko nituzke 
gizakume eta emakume artean; bai 
bizitzaren deretxoan. bai jolasetan 
eta bai moralaren neurrietan. 

Ez nator bat bere teoriekin. Bes-
tela, iduritzen zait, lezetara joan 
bearko degula arriaroan bezala bi-
zitzera. Nik, egundakak lezak ikusi 
ditut eta etzaizkit atsegiñezko ber-
tan bizitzeko. Ta, bere teoria oieta-
tik, euskaldun guziok, lezetan bizi 
bearko giñake, orain zortzi-bat-mi-
lla urteko euskaldunak bezala, naiz 
eta ura ere ez izan guri bakarrik 
zegokigun bizitza autoktonoa. Bes-
te erriak ere ala bizi bai ziren. 

«El modernismo, que es menos-

precio de lo antiguo...». Bai zure-
tzat noski. Baiña ez neretzat. Ez 
zaizu izango aski arkeolojia eta 
etnografia zalea naizela esatea. Ne-
retzat aintziñatikoa ezaugarria da, 
maiz geroa erakusten digula ere ba-
dakit. Baiña oraingoa bizigarriagoa 
zait. Beraz, jakingarria ta bizigarria, 
biak arkitzen ditut bearrezkoak. Ta 
nere zentzunean ez dijoa bata bes-
tearen kontra Biak dute beren toki 
bereizia. Batak ez du bestea mes-
prezeatzen, era ortara begiraturik. 
Ta, oiek esaten ditut Euskalerriko 

Gure folklorea oso ederra ta... Ta 
zer gaur ye ye dantza ta kantuak? 

(Foto Andoni) 

dantzarik aipagarrienak bakoitza 
bere errian ikusi ondorean, ta, ba-
tez ere, gure kanta-zaarrik geienak 
irakurri ta asko buruz ikasi ondo-
rean. 

Maite ditut kanta-zaarrak, baiña 
betoz berriak ere, betoz geroago ta 
geiago Maria Lourdes Iriondo, Ro-
bles neba-arrebak, Labegeri ta La-
boa miriku jaunak, Lekuona gaztea, 
Villar... bezalakoak. Betoz ordu 
onean. Zuek lantzen dezute gure 
arima, ta ez erderazko izjarioan gu 
juzgatzera datoztenak. 

Gure folklorea ez dago arrisgoan 
(galdu ditugun geienak mendeak be-
re bizi-legez baztertu dituanak di-
ra). Gure arima degu arrisgoan, Gu-
re arima! 

Badirudi modako kanta-berri 
auek euskaldunon folklorea baka-
rrik jartzen duala arrisgoan. Erde-
raz idazten dutenak zergaitik ez ote 
dira arduratzen erdal folkloreare-
kin? 

Gaiñera, gure errian ezer indartsu 
ba degu, folklorea dala bat esango 
genuke. Obe genduke euskal folklo-
rearen aiñako indarra baluke euske-
rak. Geiegi dira gure erria maita-
tzen dutelako, beste gabe, folklore 
utsarekin konformatzen diranak. 

Baiña, modako kantu berriak eus-
keran, euskaldunori dagokigun gau-
za da. Ta ez erderaz ari diraneri. 

